
FERIDA MINERAL 

 

 Xa no seu primeiro poemario, In-ventos (co que gañou o Premio Espiral Maior, 
2004), se amosaba Xoán Xosé García como un poeta especialmente inclinado á 
indagación sobre as materias presocráticas convertindo ao vento en centro do poema. 
E agora, en Maio de mel ou lapa -volume co que acadou o Premio de Poesía Afonso 
Eanes do Cotón na súa segunda convocatoria-, volta de novo a esa pescuda sobre os 
elementos primarios a través da auga que se fai presenza viva sobre todo na última 
parte do libro. Ademais, a través do elemento líquido logra o ser integrarse na 
natureza, marco espacial e metafórico en todos os textos, dun xeito panteísta. Con 
todo, o tema axial que artella este poemario podería resumirse recurrindo a uns versos 
do propio autor: “Muller/ en palabra e desexo” por canto o amor constitúe o núcleo dos 
poemas verquido en fondas, e aparentemente sinxelas, reflexións sobre a súa propia 
esencia e vehiculado no envoltorio carnal dunha muller que é soño, presenza, reto ou 
anceio. Así, por veces, ela é desexo irreal e inacadable; outras convértese en altiva 
fera que se esconde nunha selva de misteriosa procedencia á agarda de que chegue o 
eu para “reclamala/ e dicirlle amor/ ferida auriculando/ paixón que comunica en 
contradanza...”. Eis, a través do amor, a metamorfose da outra transformada como 
unha imaxe especular do que se desexa. A un tempo, a selva (na parte titulada 
precisamente así, “A selva”) e a auga (nos poemas reunidos baixo o epígrafe de “As 
feridas da auga”) configúranse como pontais básicos á hora de construír un poemario 
cheo de textos breves pero moi intensos, froito dun labor introspectivo e dunha 
concentración conceptual moi grande. 

 A través desta vontade de esculca decatámonos de que “As cousas que 
lembramos/ proceden dun silencio e sempre alagan/ prendidas como rabia ou 
impotencia” de aí que este sexa un amor estraño, a medio camiño entre ficción e 
experiencia. Neste sentido, enténdese como unha forza sempre esquiva a esixir do eu 
o mergullo na vertixe das fugas, dos quero e non chego, requebrando ela como gacela 
fuxidía, xirafa, río que cobreguea entre a follaxe, cebra mimetizada no mato, pegadas 
lenes sobre a herba... e actuando el -o eu poético- como un rastrexador impenitente e 
incansable na busca dun animal sen nome -presa de mentira-, das arelas escondidas 
no corazón feminino que son o seu afán perpetuo. Pero, á fin, foi este un esforzo 
baldío que leva ao eu a  “esmorecer ós poucos/ cego por andarte a soas/ e tanta 
inxenua/ perdida condición de nacemento” antes de deixarse ir no silencio das augas 
fluviais mentres “repite/ este laio ás voltas/ sobre ti varado”. Así, todo devén en “estar 
só/ porque é o destino” ou levar con resignación unha ferida mineral que perturba coa 
súa carga inmensa de acedume e desesperanza.  

